
                           Stručna služba općinskog vijeća i općinskog načelnika            

Broj: 01/1-02-1528/20                                                                                        PRIJEDLOG
Ilijaš, 29.07.2020. godine 

Z A P I S N I K
sa  44.  (četrdesetčetvrte)  sjednice  Općinskog  vijeća  Ilijaš,  održane  dana
29.07.2020. godine, sa početkom u 10:00h. 

Četrdesetčetvrtom  sjednicom  Općinskog  vijeća  Ilijaš  predsjedavala
je  predsjedavajuća Općinskog vijeća Ilijaš g-đa Alma Omerović.

Prisutni vijećnici:

RB. IME I PREZIME
SDA

1 ŠEHERZADA ĆOSIĆ
2 ANEL BUMBULOVIĆ
3 VEHID HALILOVIĆ
4 ALMA OMEROVIĆ
5 MEHMED SINANOVIĆ
6 ADEM ALIĆ 
7 FAHIR HASANOVIĆ
8 MIRZA BEKTIĆ
9 SEMIR DEDIĆ 
10 HALID DIZDAREVIĆ
11 RASIM ŠEHIĆ
12 -
13 ALEN HASKOVIĆ 
14 SEAD ŠEHIĆ

SDP
15 ALAN ŠERAK
16 MARIONETA ILIĆ-JURETA
17 MIRSAD OSMANOVIĆ

SBB-FAHRUDIN RADONČIĆ
18 AKIF BEŠLIJA

GS
19 EDHEM HASANOVIĆ

SAMOSTALNI VIJEĆNICI
20 -
21 ASIM MUJIĆ
22 MUHAMED HANDŽIĆ
23 ALMIR ŠPIODIĆ
24 MEHO DŽINDO
25 -

Odsutni vijećnici:
1. Melisa Mešetović
2. Semir Dizdarević i
3. Besim Gljiva

Prisutni gosti:
1. Aida Kevrić-Muratović-Radio Ilijaš
2. Amra Matoruga - direktorica DZ Ilijaš
3. Enes Rahimić - zamjenik komandira VII PU-PS Ilijaš
4. Emir Dedić - pomoćnik komandira VII PU-PS Ilijaš

Ostali prisutni:
1. Akif Fazlić - općinski načelnik
2. Merima Osmanović – pomoćnik načelnika
3. Sanja Zagorac-Jozić - pomoćnik načelnika
4. Ilda Kahriman – sekretar OV-a Ilijaš
5. Aida  Čutura–Marić  -  stručni  savjetnik  za  poslove  Općinskog  vijeća  i  općinskog

načelnika
6. Dženan Suša – IT administrator
7. Admir Dervišević - viši referent za popunu i mobilizaciju struktura, mjere zaštite i

obuku 
8. Maida Habibović, zapisničar

ALMA OMEROVIĆ – predsjedavajuća

Nakon intoniranja himne, predsjedavajuća se obratila vijećniku Asimu Mujiću da ispoštuje
ovu ustanovu, ovo Vijeće i da prilikom intoniranja himne ustane. Mislim da je to najmanje
što možete učiniti za ono za šta ste položili zakletvu na početku mandata u ovom Vijeću.

Konstatovala je da su prisutna 23 vijećnika, da postoji kvorum za odlučivanje, te otvorila
44. sjednicu OV-a Ilijaš.

Predsjedavajuća dala na razmatranje zapisnik sa 43. sjednice OV-a.

Primjedbi na Zapisnik nije bilo, pa je OV-e jednoglasno usvojilo Zapisnik sa 43. sjednice
OV-a. 

Predsjedavajuća je potom pročitala predloženi dnevni red za 44. sjednicu OV-a Ilijaš i isti
dala na razmatranje, te naglasila da tačka 7. treba da glasi: Prijedlog Odluke o usvajanju
"Plana  zaštite  od  požara  za  područje  općine  Ilijaš",  tj.  onako  kako  smo  i  dobili  u
materijalima. 

Prijedloga i primjedbi na predloženi dnevni red nije bilo, pa je Općinsko vijeće jednoglasno
usvojilo slijedeći 

DNEVNI RED

1. Vijećnička pitanja i inicijative
2. Izvještaj o realizaciji zaključaka sa 43. sjednice Općinskog vijeća Ilijaš
3.  Informacija  u  oblasti  zdravstva  na  području  općine  Ilijaš  za  period  01.01.2019.-
31.12.2019. godine

4.  Informacija  o  stanju  sigurnosti  na  području  općine  Ilijaš  za  proteklih  šest  mjeseci
2020. godine
5. Prijedlog Izvještaja o izvršenju Budžeta Općine Ilijaš za period 01.01.2020.-30.06.2020.
godine
6. Prijedlog Odluke o davanju saglasnosti za provođenje postupka dodjele koncesije na
vodnom dobru za zahvatanje i korištenje podzemnih voda
7. Prijedlog Odluke o usvajanju "Plana zaštite od požara za područje općine Ilijaš".

AD-1
Vijećnička pitanja i inicijative

ANEL BUMBULOVIĆ  - vijećnik SDA 
Ja imam jedno pitanje i jednu inicijativu, koja je upućena JU "Zavod za zdravstvenu zaštitu
žena i materinstva Kantona Sarajevo"?
Pitanje: 
Kada i  zbog čega je prestala da se provodi dijagnostička procedura UZ dojki  u Domu
zdravlja u Ilijašu.
Obrazloženje:
Naime prošle  godine,  s  mojom inicijativom,  pokrenuta  je  ta  dijagnostička  procedura  u
Domu zdravlja na području općine Ilijaš, međutim iz meni nepoznatih razloga je odjednom
prestala da se radi ta dijagnostička procedura.
Ja kao liječnik ne mogu da prihvatim da se prestalo sa radom te dijagnostičke procedure
zbog  epidemije  SARS-Covi  2  virusom,  imajući  u  vidu  koliko  je  bitna  ta  dijagnostička
procedura za rano otkrivanje karcinoma dojki, stoga ponovo pokrećem istu inicijativu.
Inicijativa:
Prema Zavodu za zdravstvenu zaštitu žena i materinstva Kantona Sarajevo, da se u OJ
Ilijaš ponovo pokrene dijagnostička procedura UZ dojki.
 
ALMIR ŠPIODIĆ – nezavisni vijećnik
 
Imam niz pitanja za JU KSC i Radio Ilijaš.

1. Pitanje:
Kada se ukazala potreba za otvaranjem pozicije i koji su ekonomski i društveni preduslovi
za upošljavanje osobe na radno mjesto za koje je raspisan javni oglas u julu mjesecu ove
godine, s obzirom da isto nije predviđeno planom rada JU za 2020. godinu, kojeg je vijeće
usvojilo  na  40-toj  sjednici  Općinskog  vijeća  Ilijaš?  Mi  vijećnici  nismo  upoznati  sa
organizacijskim izmjenama i izmjenama u planu rada JU za 2020. godinu.
Nadalje,  u planu izvršenja budžeta JU za tekuću godinu nisu predviđena uvećanja na
pozicijama, koje su zakonski osnov i  potreba za upošljavanjem i  to pozicije doprinosa,
toplog obroka i prijevoza.
Na 40. sjednici Vijeća, prije nego što je usvojen finansijski plan JU KSC i Radio Ilijaš za
2020.  godinu,  predložio  sam  direktoru,  kroz  diskusiju,  da  ne  povećava  bruto  plate  u
vremenu pandemije.
Moj prijedlog podržan je od strane kolega iz vijeća i načelnika, također i sam direktor je
rekao da prihvata moj  prijedlog da izvršenje plana za 2020.  godinu koriguje i  vrati  na
izvršenje iz 2019. godine, kada su u pitanju plate uposlenicima, reprezentacije, gorivo i
osiguranje, te je direktor obećao nama ovdje na 40. sjednici Općinskog vijeća, kada smo

usvajali Plan rada JU KSC i Radio Ilijaš.
Što znači, osoba koja je planirana da se zaposli na ovu poziciju za koju je raspisan javni
oglas od strane JU KSC i Radio Ilijaš, radila bi  bez plate,  doprinosa, prevoza i toplog
obroka.
U prevodu to znači, radim džaba, moja hrana i prevoz, što nema logike, kao što nema
logike da se raspisuje javni oglas za izbor direktora i poništava se za isti dan.
Nekoliko mjeseci kasnije raspisuje se javni oglas za upošljavanje u JU KSC i Radio Ilijaš,
koji  se  također  poništava  i  na  taj  način  pokazujete  funkcionalnost  sistema  kojeg  ste
potpuno srušili i zbog ovakvih bahatosti sve više ljudi odlazi iz ove prelijepe zemlje, jer nisu
ravnopravni na javnom konkursu, ako nisu u sprezi s vladajućom politikom, bez obzira na
njihovu dominantnu kompetenciju.

2. Pitanje:
Ako je već raspisan javni oglas, kao i javni oglas za imenovanje direktora JU KSC i Radio
Ilijaš, iz kojih razloga su isti konkursi poništeni, te koje su zakonske procedure iz javnog
oglasa provedene prije poništenja javnog oglasa.

3. Pitanje:
Što se tiče zakonskog normativa za provođenje javnih oglasa i zapošljavanja u Kantonu
Sarajevu, molim direktora ustanove da nam obrazloži iz kojeg razloga se javni oglas ne
provodi u skladu sa važećom Uredbom o postupku zapošljavanja u KS iz februara    2019.
godine ("Službene novine Kantona Sarajevo", broj  9/19, od 28. 02. 2019. godine), ako
znamo da je zakonska obaveza JU KSC i Radio Ilijaš da se svako zapošljavanje provodi
između ostalog i u skladu sa propisima navedene uredbe, kojom je definisan postupak
zapošljavanja u javnom sektoru u Kantonu Sarajevo.

AKIF BEŠLIJA – vijećnik SBB BIH ILIJAŠ
Inicijativa:
Pokrećem inicijativu prema nadležnoj općinskoj službi da se izvrši prokresivanje i čišćenje
puta na potezu od kontejnera na Vratuši pa do mosta i skretanja za Mrakovo.
Obrazloženje:
Radi se o tome da je pomenuta dionica uveliko sužena zbog rastinja i drveća, koje  je
izraslo sa obje strane puta, sprečava preglednost učesnika u saobraćaju, gdje dolazi do
sve češćih udesa, neke evidentira policija, a neke ne, jer se radi o obostranoj krivici.
Molim vas da nadležna služba iznađe rješenje za ovaj problem i da se u skorije vrijeme to
riješi.

MEHO DŽINDO – samostalni vijećnik
Pitanje-inicijativa:
S obzirom da je Općina Ilijaš osnivač JKP "Vodostan" d.o.o. Ilijaš, pokrećem inicijativu da
mi se odgovori na izjave koje sam podnio ovom preduzeću dana 17. 06. 2020. godine. 
Obrazloženje:
Prva izjava koju sam potpisao u prostorijama ovog preduzeća odnosila se na iznos računa
za  potrošnju  vode,  odnosno  kanalizacione  mreže,  koju  održava  i  kojom  upravlja  ovo
preduzeće. Pod punom moralnom i krivičnom  odgovornošću, potpisao sam izjavu da u
mjestu  Gornje  Mrakovo,  gdje  posjedujem  porodičnu  kuću,  nisam  priključen  na
kanalizacionu mrežu, već posjedujem septičku jamu u vlastitom dvorištu. Tražio sam da mi
se  umanji  iznos  cca  40,00KM,  jer  su  mi  nezakonito,  od  novembra  prošle  godine,
naplaćivali iznos za korištenje kanalizacione mreže. Na pitanje moje supruge zbog čega
mi se naplaćivao ovaj iznos, službenica je odgovorila da me neko prijavio. Navodno su

nekom povjerovali, a mene nikad nisu kontaktirali. Sljedeći račun, koji sam dobio bio je
umanjen u iznosu koji sam naveo, tj. račun je umanjen od kada su počeli sa primjenom
plaćanja kanalizacione mreže. Iako smo supruga i ja napisali izjavu u ovom preduzeću da
ne  koristimo  kanalizacionu  mrežu,  ovo  preduzeće  ponovo  šalje  dopis  kojim  me
obavještavaju da ponovo dostavim izjavu da nisam priključen na kanalizacionu mrežu,
ovjerenu od strane nadležnog općinskog organa. E to se neće dogoditi. Stvarno činjenično
stanje  ste  mogli  i  možete  provjeriti  na  licu  mjesta.  Mogli  ste  kontaktirati  komunalnog
inspektora, predsjednika Savjeta Mjesne zajednice, ako je vama teško otići na lice mjesta.
Ispada da sam se ja  ilegalno priključio na kanalizacionu mržu.  Samim tim sam učinio
prekršajni postupak. Vi ste ovakvim postupkom podcijenili mene i moju porodicu. Ja sam u
životu sve legalno i na zakonitim osnovama radio, zato ću ja shodno zakonskim propisima
tražiti Vašu odgovornost, jer sam kao osoba povrijeđen i ponižen od strane menadžmenta
ovog preduzeća. 
Drugi zahtjev - izjavu sam potpisao istog dana, tj. 17. 06. 2020. godine. Tražio sam od
menadžmenta  preduzeća  da  zakaže  jedan  sastanak,  na  kojem bismo  pokušali  riješiti
pitanje  pumpne stanice,  vlasništvo  ovog preduzeća,  koje  se  nalazi  na  mom zemljištu,
označenom kao k.č.  broj  1813 K.O.  Podgora  I.  Nikad nisam dobio  odgovor  po  ovom
pitanju. U kopiji katastarskog plana nije ucrtan ovaj objekat, što znači da je sagrađen bez
urbanističke i građevinske dozvole. Pored toga, izgradnjom ovog objekta, moje zemljište je
presječeno na dva dijela, a jedan manji dio je u potpunosti neiskorišten. Osim toga, da
nema  ovog  objekta,  mogao  bih  izgraditi  pravi  pristupni  put  do  moje  stambene  kuće.
Objekat  je  u  veoma lošem građevinskom stanju,  pa  samim tim narušava  izgled  moje
okućnice, a ulaganjem simboličnih finansijskih sredstava, ovaj objekat bi odgovarao svojoj
namjeni. Ja znam šta znači ovaj objekat za lokalno stanovništvo, ali ovakvim pristupom
menadžmenta  preduzeća,  ja  ću  iz  više  razloga  tražiti  rješavanje  ovog  pitanja  kod
nadležnih institucija. Ovo je za menadžment preduzeća nevažno pitanje, a važno je meni
ispostavljati račune za kanalizacionu mrežu, na koju nisam priključen. I zamislite apsurda:
Od mene tražite da plaćam nešto što ne koristim, a ne plaćate ono što Vi koristite. Nadam
se da će pravda biti zadovoljena.

ADEM ALIĆ - vijećnik SDA

Inicijativa upućena Službi za saobraćaj, stambeno-komunalne poslove i građenje i
nadležnim organima:

Pokrećem inicijativu da se u Ulici  126.  ilijaške brigade,  od zgrade Općine do gradske
džamije  Ilijaš,  uključujući  i  gradski  trg  "Alija  Izetbegović",  u  saradnji  sa  nadležnim
organima, koji  upravljaju  navedenom ulicom,  a u skladu sa Pravilnikom o postavljanju
saobraćajne  signalizacije  i  opreme  na  putu,  te  drugim  zakonskim  i  podzakonskim
propisima, uz saglasnost i odobrenje nadležnog organa za saobraćaj, postavi adekvatna
saobraćajna signalizacija  i  propisane saobraćajne znakove izričitih naredbi,  čime bi  se
stvorila dodatna sigurnost učesnika u saobraćaju.
Obrazloženje:
U svakodnevnim razgovorima sa građanima općine Ilijaš,  isti  su se u nekoliko navrata
interesovali kako i na koji način riješiti pojavu velikog broja biciklista (djece bez roditeljskog
nadzora, omladine uzrasta 14 godina i stariji, kao i punoljetnih lica), koji se biciklima kreću
gradskim šetalištem, tj.  pješačkom zonom, i to na dijelu Ulice 126. ilijaške brigade, od
zgrade  Općine  do  gradske  džamije  Ilijaš,  uključujući  i  gradski  trg  Alija  Izetbegović",
obzirom da se na navedenim lokalitetima nalazi veliki broj šetača, prije svega djece, a sve
u  cilju  preventivnog  djelovanja  na  eventualne  pojave  neželjenih  situacija,  tačnije

mogućnosti pojave povreda pješaka, djece, ali i samih biciklista. 

AD-2
 Izvještaj o realizaciji zaključaka sa 43. sjednice Općinskog vijeća Ilijaš

Diskutanata po ovoj tačci dnevnog reda nije bilo, pa je OV-e jednoglasno usvojilo 

 Izvještaj o realizaciji zaključaka sa 43. sjednice Općinskog vijeća Ilijaš

AD-3 
Informacija u oblasti zdravstva na području općine Ilijaš 

za period 01.01.2019.-31.12.2019. godine

AKIF FAZLIĆ - općinski načelnik 

Predlažem, a čini mi se da je i rukovodstvo ovog Vijeća prihvatilo inicijativu i oblikovaće je
u  toku  rada  na  današnjoj  sjednici  da  ova  tačka  bude  predmetom  tematske  sjednice
Općinskog vijeća i da se o ovoj tačci ozbiljnije razmatra uz prisustvo generalnih direktora
JU Domovi zdravlja Kantona Sarajevo i JU Hitna pomoć kao dvije najvažnije institucije i
naravno, ovo što je rekao vijećnik Bumbulović, bitne su i ostale institucije zdravstva, ali
prije svega, primarna zdravstvena zaštita je ključ svega. Znamo, upućivali smo inicijative i
na zadnjoj sjednici Vijeća, prije svega i za kadrovska rješavanja. Dakle, osnovni problem
funkcionisanja zdravstva na području općine Ilijaš jeste da je u tom stalnom nedostatku
kadrova,  u  boljoj  organizaciji  zdravstvenih  ustanova  generalno  na  području  Kantona
Sarajevo, pa onda bolja organizacija da se prenese na općinu Ilijaš, a kada su u pitanju
materijalni aspekti ove oblasti, općina se zaista trudila kao i niz drugih institucija da javne
ustanove zdravstva budu dobro opremljene. Također, informišem vas da mi preko UNDP-a
završavamo tendersku proceduru oko nabavke novog sanitetskog vozila i također ćemo se
boriti za još jedno vozilo kao i osnovne elementarne stvari materijalnog karaktera koje su
bitne  za  funkcionisanje  zdravstva,  ali  ključ,  bar  ja  to  tako  vidim,  jeste  u  kadrovskoj
popunjenosti, boljoj organizaciji i ja svako jutro vidim redove ispred Doma zdravlja Ilijaš.
Nisu krivi uposlenici koji ulaze u ovu zgradu, ali sigurno neko jeste kriv i zbog toga zaista
treba  održati  tematsku  sjednicu  i  uputiti  zaključke  ovim  najvažnijim  ljudima  iz  sfere
zdravstva da obavezno budu na toj sjednici. 

AMRA MATORUGA - direktorica OJ Dom zdravlja Ilijaš 

Dat ću kratki osvrt šta je to naša OJ radila u 2019. godini kao i do sada. Istaknut ću da je
ukupan broj posjeta na primarnoj zdravstvenoj zaštiti, bez specijalističkih, jer je to druga
organizaciona jedinica 142922 pregleda što je 3% manje u odnosu na prethodnu 2018.
godinu što je zanemarljivo,  a naveli  smo kao razloge da je u prvih  pet  mjeseci  2019.
godine  obilježeni  su  nedostatkom,  uglavnom,  laboratorijskog  materijala;  izražen  je  i
nedostatak  stomatološkog  materijala;  od  septembra  je  počeo  štrajk  uposlenika  u
zdravstvu;  nedostatak  ljekara  u  pojedinim  službama,  a  prije  svega,  stomatologa  i
pneumofiziologa koji  nas je pratio i  u 2019. godini;  i  dalje tendencija nešto smanjenog
broja zdravstvenih kartona, osiguranika i nešto pohvalno što imamo zanemarljivo mali broj
posjeta  je  uvođenje  tromjesečnog  recepta  koji  je  uveden.  Smanjen  je  broj  posjeta
pacijenata, a povećan je broj usluga u 2019. u odnosu na 2018. godinu, ali to se pripisuje
novim  izvještajnim  obrascima  od  strane  Federalnog  zavoda  za  statistiku  i  sada  se
evidentiraju usluge koje su nam oni nametnuli, a koje se prije nisu vodile. 
Kratko ću po službama obrazložiti: 

- Služba porodične medicine: primjetan je jedan blagi pad broja kartona osiguranika; u
decembru 2018. godine bilo 17819, a u decembru 2019. godine 17697; u procesu rada
bilo je u prosjeku 10 timova što bi bio neki optimum na 6 lokaliteta, mada smo mi na papiru
imali 12-13 ljekara, ali kroz cijelu godinu kada oduzmemo jednog specijalizanta, godišnje
odmore, edukacije, to je bilo 10-ak timova. Jedan tim je cijelu 2019. godinu po rasporedu
jednu sedmicu u mjesecu je morao pokrivati migracioni centar "Ušivak", a to je ugovor  i
naprosto smo dobili taj zadatak da radimo u radno vrijeme i izdvajamo jedan tim kako nam
dođe po rasporedu, ali na mjesečnom nivou i u ovoj godini to je migracioni centar "Blažuj" i
šaljemo na mjesečnom nivou jednu sedmicu radnu cijeli tim, uz ovaj nedostatak. 

- Služba za zdravstvenu zaštitu predškolske djece: blagi pad zdravstvenih kartona; bilo je
1750, a sada 1640;  radi u dvije smjene; redovne aktivnosti, redovni pregledi sistematski
za školu, za vrtiće i ono što je i  dalje pohvalno je da smo mi, naš dispanzer, OJ Ilijaš
istaknut  kao  primjer  dobre  prakse  u  procentu  vaksinisanosti  protiv  MRP-a  od  strane
Zavoda  za  javno  zdravstvo.  Školski  dispanzer;  isto  jedan  tim;  uobičajene  aktivnosti;
sistematski pregledi po programu, to rade specijalisti školske medicine koji dolaze iz Javne
ustanove, a naš tim radi uglavnom liječenje, a radi i  vakcine. Kontinuirano se pozivaju
školska djeca i rade vakcine. 

- Stomatološka služba: usluge su rađene na 4 lokaliteta i cijela 2019. godina obilježena je
nedostatkom stomatološkog materijala i nedostatak ljekara - polivalentnog stomatologa i
specijaliste pedodonta koji se bavi liječenjem djece od 0-6 godina. Nebrojeno puta tražen
je kadar od Uprave OJ Ilijaš i mi smo kroz to samo dobijali ispomoć iz drugih OJ. Najčešće
dva doktora polivalentna i jednog pedodonta. Pored toga smo, poslije dugo godina, uspjeli
da dogovorimo sa našim kadrom i sa tim specijalistima pedodontima koji su nam dolazili
na ispomoć. Pravim digresiju, mi smo puno godina imali pedodonta i to je specijalista koji
se bavi oralnim zdravljem male djece od 0-6. Međutim, 2018. godine je doktorica dobila
premještaj  u  drugu OJ bez adekvatne zamjene.  Mi  smo možda jedina OJ koja nema
pedodonta kojeg je izgubila 2018. godine. 
2019. godine smo sa našim kadrom, sa našim stomatolozima i sa pedodontima koji dolaze
na  ispomoć  odradili  sistematske  preglede  školske  djece  po  školama  i  planom  je
obuhvaćeno oko 600 djece i to je bilo pozitivno. Na kraju imali  smo, nažalost, nađeno
veoma loše stanje oralnog zdravlja. Skrenuta je pažnja svim razrednim starješinama da se
prenese roditeljima da se više pažnje posveti oralnom zdravlju. Veliki je procenat nađenog
karijesa i drugih ortodontskih nedostataka. 

- Laboratorijska služba: obilježena je manje-više nedostatkom reagensa u 2019. godini u
prvih pet mjeseci; uočen blagi pad usluga, a sve hitno se završavalo.

- Radiološko-ultrazvučna dijagnostika: radi pet dana; povećan je broj usluga i pregleda;
smanjena je lista čekanja, jer radiolog zadnjih godina radi svih pet dana u sedmici.

- Pneumofiziološki dispanzer: tokom protekle godine nismo imali doktora stalnog doktora
pulmologa, što zbog isteka ugovora  o radu, tako i zbog potrebe drugih organizacionih
jedinica za istim. U periodu kada nije bio specijalista pneumofiziolog, pacijenti su usluge
ostvarivali u drugim organizacionim jedinicama JU DZ KS. Mi smo radili rentgen, a očitanje
Vogošća ili Vrazova. Više puta je traženo da se riješi problem, da se bar po standarima i
normativima kako nam pripada; pulmolog ide na 50.000 stanovnika, da nam dolazi dva
puta sedmično.  Konkurs je bio u dva navrata i  ova korona je nešto obustavila.  Zadnji
konkurs je  bio pred koronu,  nastavljen je sada u maju,  izabrani  su neki  kandidati  koji

zadovoljavaju, a hoće li na kraju potpisati ugovor nemam informaciju. 

- Centar za mentalno zdravlje: kartoteka broji 430 naših korisinika; služba radi pet dana;
od  jula  2019.  godine  definitivno  imamo psihologa  koji  čini  tim  i  od  novembra  imamo
stalnog doktora psihijatra koji radi dva puta sedmično.

- Centar za fizikalnu rehabilitaciju: ova služba radi pet radnih dana u sedmici sa jednim
timom  koji  od  kraja  maja  mjeseca  čine  specijalista  fizikalne  medicine  i  rehabilitacije,
odgovorni  fizioterapeut,  medicinska  sestra/tehničar  i  pet  fizioterapeuta.  Od  novembra
mjeseca dobili smo još jednog fizioterapeuta, ali zbog dužeg bolovanja  jedne uposlenice i
dalje u procesu rada imamo pet fizioterapeuta. Ono što je bitno napomenuti da tri od šest
fizioterapeuta imaju ugovor o radu na određeno,  a zbog organizacije rada potrebno je
planirati  stalni  kadar  za  ovu  službu.  Također  bi  bilo  poželjno  planirati  uvođenje  druge
smjene u ovoj službi, radi radno aktivnog stanovništva, što podrazumijeva popunjavanje
službe sa najmanje tri fizioterapeuta. 
Primljena su dva logopeda i pohvalno je jer zajednica ima veliku potrebu za uslugama
logopeda. 
Na  edukaciji  u  2019.  godini  su  dvije  specijalizacije,  jedna  iz  porodične  i  jedna  iz
pulmologije.
Projekti:  nastavljena  je  u  duhu  dobre  saradnje  i  općine,  UNDP  i  Kantona,  urađeno
utopljavanje ambulante Srednje; zamjena kotla u ambulanti Mrakovo; utrošli smo općinska
sredstva  10.000,00  KM  cca   za  klimatizaciju  službenih  prostorija  tamo  gdje  se  radi
fizikalna, jer su to tražili uposlenici, a i pacijenti obzirom da se dugo zadržavaju tako da
smo to klimatizirtali. Takođe klimatizirali smo Podlugove i Srednje. Početkom 2020. godine
traženo je od strane Ministarstva zdravstva projektna dokumentacija za II fazu, nastavak
projekta iz 2018. godine, a to je da završimo konačno u centralnom objektu ono što smo
delegirali (rekonstrukcija mokrih čvorova, garaža) i mi smo poslali traženu dokumentaciju
prema ministarstvu, odnosno upravi iz Vrazove. 
Problemi koji su nas pratili u 2019. godini: prvo - kadar, stomatologija (imali smo ispomoć),
ali čim nemaš kvalitet, nemaš doktora u kontinuitetu koji će pratiti bilo mladog ili starog
pacijenta. Znači, nema kontinuiteta, tako da ta ispomoć meni nije kvalitetna. Početkom
2020. godine, kroz projekte mi dobivamo tri  polivalentna stomatologa i  sada imamo tri
polivalentna stomatologa,  ali  je  korona krenula  i  stomatološka služba po smjernicama
kriznih štabova ne može puno da radi zbog korone. Rade samo one interventne stvari.
Dalje, nedostatak pulmologa koji sam već istakla, nismo dobili zamjenu. Drugo -  vozni
park, načelnik se dotakao te teme. Nadamo se brzom rješenju. I dalje imamo jedan sanitet
za cijelu općinu dotrajao, dva vozila za patronažu koja su stara i dotrajala i da se ljudi koji
voze ta vozila ne odnose domaćinski, ta bi vozila stala. To nam je neki gorući problem -
patronažna vozila. 
Kratko  ću  vam  samo  nešto  o  koroni  na  području  općine.  Znamo  da  je  pandemija
proglašena u martu  2020.  godine i  shodno naredbama kriznih  štabova tako smo i  mi
organizovali svoj rad prema važećim naredbama i procedurama. Organiziran je na početku
turnusni rad, trijažni rad, HA timovi, rad u COVID ambulanti Semizovac, rad u cool centru
Novi Grad, COVID centar Saraj Polje i sve smo to morali sa postojećim kadrom da šaljemo
na  ispomoć  kada  dođe  naredba  da  pošaljemo  što  doktora,  što  medicinsku  sestru  ili
vozača. Isto tako smo to sve morali da organiziramo na nivou naše ustanove. Taj način
rada je još uvijek na snazi i zbog toga su ti redovi ispred Doma zdravlja koje je načelnik
spominjao. Jednostavno, svaki naš građanin mora da prođe taj trijažni punkt, da mu se
izmjeri  temperatura,  da se evidentira,  da se uradi  epidemiloška anketa zbog bilo  koje
usluge koju želi ostvariti u Domu zdravlja ili zbog bilo koje usluge koju želi da ostvari na

sekundarnom ili tercijarnom nivou. Znači, mi smo nosioci posla te epidemiološke ankete.
Ako pacijent npr. treba da ode u Opću bolnicu na neku dijagnostiku ili prijem, mi radimo
test i epidemiološku anketu. Naprosto mora biti jedan po jedan i ujutro su gužve i kada
dolazi druga smjena. Opet kažem, nemamo kadra i mi smo morali ustrojiti  taj drugačiji
režim rada. Posegnuli smo za mjerama, zatvaranje pojedinih ambulanti uz upoznavanje i
načelnika općine i uz saglasnost generalnog direktora - zatvorene su ambulante Mrakovo,
Kamenica da bi oslobodili jedan tim, zatvorena je druga smjena Podlugovi da bi oslobodili
drugi tim. Ono što je ostalo da radi mora da ima trijažne punktove. U ambulanti Srednje
ima trijažni punkt, u ambulanti  Podlugovi ima trijažni punkt i  naravno centralni  objekat.
Nedostatak ljekarskog kadra je prisutan na nivou ustanove i to je zaista veliki  problem
generalno i sve i jedna organizaciona jedinica ima problem sa nedostatkom ljekara tako da
su mnogi lokaliteti i ambulante kako je krenuo COVID zatvorene, ali nama je naš problem
najveći,. Mi u našoj organizacionoj jedinici početak pandemije dočekali smo sa 11 ljekara.
Dva su nam planski otišla. Jedan na specijalizaciju (dr. Bumbulović) i dr. Mandžo koji je
otišao u penziju.  Dva neplanska su nam bili  gdje su naše dvije doktorice, sugrađanke
(jedna doktorica je prekinula radni odnos i otišla u drugu zdravstvenu ustanovu na drugu
općinu, a druga doktorica je isto prekinula radni odnos i otišla u Zavod za meterinstvo i
dobila tamo specijalizaciju). Dakle, mi ostajemo sa 7 ljekara i to je nemoguća misija i ja
radim  kao  osma.  Imali  smo  jedan  sastanak  sa  načelnikom  i  sa  novim  generalnim
direktorom  gdje  je  on  obećao  riješiti  problem.  Mi  tražimo  minimalno  3  doktora,  a
maksimalno do 5 što bi bilo idealno, jer moramo pokriti ovo nešto vanredno sa korona
stanjem.  Prošle  sedmice  smo  dobili  jednu  doktoricu  na  tri  mjeseca,  ali  to  je  i  dalje
nedostatno. Ovih dana konkurs je završen (primaju 72) i nadamo se da ćemo dobiti bar 2
doktora.  Dakle,  ljekar  u  porodičnoj  hitna  popuna,  pulmolog  po  standardima  dva  puta
sedmično, pedodont na stomatologiji. Kako svi imaju tako i mi trebamo imati. 
Ukupan  broj  pozitinih  na  COVID-19  do  danas  je  40.  Trenutno  pozitivnih  je  26.  Na
hospitalizaciji naših sugrađana je bilo do sada 8, a trenutno na hospitalizaciji-izolatorij na
klinici Podhrastovi 5. Broj testiranih je 355 do sada. Ukupan broj osoba koje su prošle
samoizolaciju (14 dana) cca 300. Trenutno u samoizolaciji je 66 (broj je promjenljiv, jer
jedni izlaze, drugi ulaze u samoizolaciju). Svi pratimo iz dana u dan situaciju i vidimo da se
pogoršava epidemiološka situacija.  Reći  ću  da je  situacija  ozbiljna,  broz  zareženih  se
uvećava i  molimo i  dalje  naše sugrađane da se pridržavaju propisanih mjera zaštite  i
samozaštite, jer mi u zdravstvu ne možemo sve. Mi možemo raditi, identificirati, prijaviti po
procedurama, a ostalo je na pojedincu. Ovo je mala zajednica i  mi  znamo i  dobijemo
informaciju, nažalost, da ljudi koji su u samoizolaciji , koji su pozitivni, da hodaju normalno,
idu na kafe, druže se. Znači ima i takvih i možete misliti koji je to neozbiljan odnos prema
zajednici, prema sebi, prema porodici, prema svima. Mi to ne možemo spriječiti, ne može
spriječiti ni policija, jer nema tog policajca koji će nekoga 24 h nadgledati. Još jedan apel
da se stvarno svi uozbiljimo. Mi ne znamo šta nas čeka u septembru, svi nas plaše i kada
malo ozbiljnije razmišljamo svašta može da se desi i veliki zdravstveni sistemi ne mogu da
se izbore, a kamoli Bosna i Hercegovina. Mi smo imali  jako mali  pad usluga u korona
vremenu. Imali smo negdje 90% kao i prošle godine. Nekih 10% je smanjeno. Samo smo
puštali tromjesečnu terapiju, gdje čovjek nazove. Nikakvo liječenje, ja vam garantujem u
ime svih ovih 10 ljekara koji su bili, nije bilo liječenje na telefon. Svako je došao da se
pregleda, a ako je neko nepokretan, doktor je išao u kućnu posjetu. 

ALMA OMEROVIĆ - predsjedavajuća

Načelnik je već govorio, a mi smo svoja vijećnička pitanja i inicijative upućivali nadležnim
institucijama, ali smatramo da je uz sve ovo i cijeneći prisustvo direktorice i informacije

koje nam proslijeđuje, potrebno da su prisutne osobe iz nadležnih institucija koje ćemo
pitati za stvari za koje su zaduženi da rješavaju. 

AMRA MATORUGA - direktorica OJ DZ Ilijaš

Ja sam zvala kabinet generalnog direktora i dobila sam informaciju da on ima neke druge
obaveze i nije mogao prisustvovati ovoj sjednici Vijeća. 

ALMA OMEROVIĆ - predsjedavajuća

Jedan zajednički Zaključak trebamo uputiti  za tematsku sjednicu i dostavimo nadležnim
kako bismo dobili odgovore i rješavali probleme u zdravstvu koje imaju naši sugrađani.
Kolega Anel Bumbulović neka nam pročita prijedlog Zaključka. 

ANEL BUMBULOVIĆ - vijećnik SDA

Prije  Zaključka,  zahvalio  bih  se  direktorici  na  ovim  informacijama.  Obzirom  da  sam
uposlenik i znam o kakvim se poslovima radi, osjećam neku vrstu odgovornosti i potrebe
da uputim pohvalu svim svojim kolegama i uposlenicima DZ Ilijaš što su u skladu sa svojim
kadrovskim i materijalnim mogućnostima dali svoj maksimum kako bi adekvatno odgovorili
na zahtjev za zdravstvenu zaštitu stanovništva na području Općine Ilijaš, a ovo se naročito
odnosi na ovaj period od početka pandemija korona virusa.
Što se tiče inicijative koju bih želio da pretočimo u zaključak Općinskog vijeća, ona bi
glasila da Općinsko vijeće zadužuje Kolegij Općinskog vijeća Ilijaš da u što skorije vrijeme
organizuje tematsku sjednicu Općinskog vijeća Ilijaš na temu "Analiza stanja iz oblasti
zdravstva  na  području  Općine  Ilijaš".  Sjednici  bi  trebali  prisustvovati  svi  direktori  ili
predstavnici javnih ustanova čije službe pružaju zdravstvene usluge na području Općine
Ilijaš. To su znači: ministar ili  predstavnici Ministarstva zdravstva KS, direktor JU "Dom
zdravlja  Kantona  Sarajevo",  direktor  JU  "Zavod  za  hitnu  medicinsku  pomoć  Kantona
Sarajevo",  direktor  JU  "Zavod  za  zdravstvenu  zaštitu  žena  i  materinstva  Kantona
Sarajevo" i predstavnik "Zavoda za javno zdravstvo Kantona Sarajevo". 
Ovu inicijativu bi trebalo da pretočimo u zaključak ako se kolege vijećnici slažu. 

ANEL BUMBULOVIĆ - vijećnik SDA

Umjesto riječi "trebali bi prisustvovati", da kažemo da insistiramo na prisustvu.

AKIF FAZLIĆ - općinski načelnik

Cijeli kontekst tog zaključka gdje se govori "predstavnici, ili predstavnici", to treba izbaciti.
Ovdje  trebamo  insistirati  na  ove  četiri  institucije  (direktori),  a  uredu  je  "predstavnik
ministarstva".  Ovdje zaista  bez generalnih  direktora mi  ne trebamo održavati  sjednicu.
Znači,  ljudi  koji  imaju  nadležnosti  da  mogu  donositi  odluke,  organizacione,  ovakve  ili
onakve, trebaju da budu prisutni na toj tematskoj sjednici Vijeća. 

ANEL BUMBULOVIĆ - vijećnik SDA

Direktor za javno zdravstvo, mislim da zbog sve ove situacije da to neće stići, pa mogu
predstavnici Zavoda za javno zdravstvo. 

ALAN ŠERAK - vijećnik SDP-a

Imat ćemo ovdje problem zbog moratorija, jer ovdje se više radi o kadrovskom pitanju i
saglasnost na dodatno zapošljavanje daje ministar. Dakle, samim tim, ovdje bi trebalo da
dođe ministar.

AKIF FAZLIĆ - općinski načelnik

On daje saglasnost, a taj broj direktor raspoređuje po organizacionim jedinicama. 

ALAN ŠERAK - vijećnik SDP-a

Uredu, ali doći će nam direktor ovdje i rećo ja ne mogu ništa uraditi, tražit ću saglasnost
ministra, a ministar mi neće dati saglasnost i onda nismo ništa dobili. 

ALMA OMEROVIĆ - predsjedavajuća 

Naše je da uputimo direktne pozive, da insistiramo da dođu, da iznesemo naše probleme,
a oni neka rješavaju jedni između drugih. 

ALAN ŠERAK - vijećnik SDP-a

Zato i kažem, onda mora doći ovdje ministar, jer biće prebacivanje "loptice" s jednih na
druge. 

ALMA OMEROVIĆ - predsjedavajuća 

Insistirati prvenstveno da oni dođu i ne zakazivati tematsku sjednicu dok nam ne potvrde
svoj dolazak, a mi ćemo se prilagoditi njihovom terminu. 

Diskutanata po ovoj tačci dnevnog reda više nije bilo, pa je Općinsko vijeće jednoglasno
donijelo slijedeći 

Z A K LJ U Č A K

Zadužuje  se  Kolegij  Općinskog  vijeća  Ilijaš  da  u  što  skorije  vrijeme  organizuje
tematsku sjednicu Općinskog vijeća Ilijaš na temu "Analiza stanja iz oblasti zdravstva na
području Općine Ilijaš". 

Općinsko  vijeće  insistira  da  tematskoj  sjednici  prisustvuju  Ministar  zdravstva
Kantona Sarajevo, Generalni direktor JU "Dom zdravlja Kantona Sarajevo", Direktor JU
"Zavod za hitnu medicinsku pomoć Kantona Sarajevo", Direktor JU "Zavod za zdravstvenu
zaštitu žena i materinstva Kantona Sarajevo" i predstavnik "Zavoda za javno zdravstvo
Kantona Sarajevo".

AD-4
 Informacija o stanju sigurnosti na području općine Ilijaš 

za proteklih šest mjeseci 2020. godine

Enes Rahimić - zamjenik komandira VII PU-PS Ilijaš

Na osnovu Programa rada OV-a Ilijaš sačinili smo Informaciju koju smo vam dostavili sa
uporednim pokazateljima za 2019.- 2020. godinu unazad šest mjeseci u kojoj se vidi da je

bezbjedonosno sigurnosna situacija na zadovoljavajućem nivou. Kada je u pitanju oblast
kriminaliteta,  imamo stanje u opadanju. U 2019. godini  smo imali  58 izvršenih krvičnih
djela, a u 2020. godini 54, što je za 4 manje. Kada su u pitanju krivična djela, mogu reći da
je stanje dosta dobro; otkrivenost krivičnih djela je 68,51% iz čega se vidi da su službenici
policije prisutni na terenu i da obavljaju svoj dio posla. Kada je u pitanju oblast javnog reda
i  mira tu smo imali znatno povećanje prekršaja, a pojasnit ću iz kog razloga. Znači, u
2019.  godini  imali  smo 38  evidentiranih  prekršaja,  dok  smo u  2020.  godini  imali  220
prekršaja što je za 182 prekršaja više iz razloga da smo imali  ovu pandemiju gdje se
građani nisu pridržavali mjera koje su naložene i gdje su službenici policije intervenisali
kada je u pitanju javni red i mir, nekorištenje zaštitnih maski i zaštitnih rukavica. Kada je u
pitanju  oblast  saobraćaja  na  putevima,  došlo  je  do  znatnog  opadanja  saobraćajnih
nezgoda  gdje  smo  imali  u  2019.  godini  106  saobraćajnih  nezgoda,  a  od  toga  20
povrijeđenih lica. U 2020. godini 89 i 15 povrijeđenih lica. Mogu da kažem da je bilo 17
nezgoda  u  2020.  godini  manje.  Nismo  imali  smrtno  stradalih  lica  u  saobraćajnim
nezgodama gdje  možemo  vidjeti  iz  navedenog,  iz  naše  Informacije,  da  su  službenici
policije  na  terenu,  da  izvršavaju  svoje  poslove  i  zadatke  kako  preventivno  tako
i represivno. 

Diskutanata  po  ovoj  tačci  dnevnog  reda  više  nije  bilo,  pa  je  Općinsko  vijeće  primilo
k znanju 

 Informaciju o stanju sigurnosti na području općine Ilijaš 
za proteklih šest mjeseci 2020. godine

AD-5
Prijedlog Izvještaja o izvršenju Budžeta Općine Ilijaš 

za period 01.01.2020.-30.06.2020. godine

Diskutanata  po  ovoj  tačci  dnevnog  reda  nije  bilo,  pa  je  Općinsko  vijeće  jednoglasno
usvojilo 

 Izvještaj o izvršenju Budžeta Općine Ilijaš 
za period 01.01.2020.-30.06.2020. godine

AD-6
 Prijedlog Odluke o davanju saglasnosti za provođenje postupka dodjele koncesije na

 vodnom dobru za zahvatanje i korištenje podzemnih voda

Diskutanata  po  ovoj  tačci  dnevnog  reda  nije  bilo,  pa  je  Općinsko  vijeće  jednoglasno
donijelo 

Odluku o davanju saglasnosti za provođenje postupka dodjele koncesije na
 vodnom dobru za zahvatanje i korištenje podzemnih voda

AD-7
Prijedlog Odluke o usvajanju "Plana zaštite od požara za područje općine Ilijaš"

Diskutanata  po  ovoj  tačci  dnevnog  reda  nije  bilo,  pa  je  Općinsko  vijeće  jednoglasno
donijelo 

Odluku o usvajanju "Plana zaštite od požara za područje općine Ilijaš"

Nakon  što  je  iscrpljen  dnevni  red,  predsjedavajuća  Alma  Omerović  zaključila  je
četrdesetčetvrtu sjednicu OV-a Ilijaš u 11:05 h.

Zapisničar:                                                         PREDSJEDAVAJUĆA
Maida Habibović                                                      OPĆINSKOG VIJEĆA ILIJAŠ       

                                                                           Alma Omerović, BA nov.

*******************************************************************************************************
Ul. 126. ilijaške brigade br. 6, 71380 Ilijaš
Tel. ++387 33 580-620, 580-698, fax. 400-505, 
Transakcijski račun kod VAKUFSKE BANKE,d.d. Sarajevo:1602000000710645 
e-mail ov@ilijas.ba
certifikat:CRO20794Q    

